
 � 鹿鳴之什�杕杜

小雅�鹿鳴之什�出車

毛詩序：「《出車》，勞還率也。」

出車

我出我車，于彼牧矣。自天子所，謂我來矣。

召彼僕夫，謂之載矣。王事多難，維其棘矣。

我出我車，于彼郊矣。設此旐矣，建彼旄矣。

彼旟旐斯，胡不斾斾？憂心悄悄，僕夫況瘁。

王命南仲，往城于方。出車彭彭，旂旐央央。

天子命我，城彼朔方。赫赫南仲，玁狁于襄。

昔我往矣，黍稷方華。今我來思，雨雪載塗。

王事多難，不遑啟居。豈不懷歸？畏此簡書。

喓喓草蟲，趯趯阜螽。未見君子，憂心忡忡。

既見君子，我心則降。赫赫南仲，薄伐西戎。

春日遲遲，卉木萋萋。倉庚喈喈，采蘩祁祁。

執訊獲醜，薄言還歸。赫赫南仲，玁狁于夷。

《出車》，六章，章八句。

註解

此作品在全世界都属于公有领域，因为作者逝世已经超过100年，且作品于1931年1月1日

之前出版。

